«ТАСДИҚЛАНГАН»
«________________» МЧЖ иштирокчиларининг умумий йиғилиши қарори 
баённома №__ «___»______ 2021 й.
«________________________» масъулияти чекланган жамиятининг 
КУЗАТУВ КЕНГАШИ ТЎҒРИСИДА 
НИЗОМ
(намунавий)
____________ (шаҳар) - _____ йил 
1. Умумий коидалар

1.1. Мазкур Низом (кейинги ўринларда – Низом) Ўзбекистон Республикасининг «Масъулияти чекланган ҳамда қўшимча масъулиятли жамиятлар тўғрисида»ги Қонунига, «________________» масъулияти чекланган жамияти (кейинги ўринларда – Жамият) уставига ва бошқа норматив-ҳуқуқий ҳужжатларга мувофиқ ишлаб чиқилган бўлиб, Жамият Кузатув кенгашини тузиш ва унинг фаолият тартибини, аъзоларининг ваколатларини, уларни сайлаш ва ваколатини тугатиш тартибини, уларнинг ҳуқуқ ва мажбуриятларини белгилайди.
1.2. Жамиятнинг Кузатув кенгаши Жамият фаолиятига умумий раҳбарликни амалга оширади, амалдаги қонунчилик ва Жамият устави билан Жамият иштирокчилари умумий йиғилишининг мутлақ ваколатлари жумласига киритилган масалаларни ҳал этиш бундан мустасно.

1.3. Жамият Кузатув кенгаши ўз фаолиятини амалдаги қонунчилик, Жамият устави ва мазкур Низомга асосан амалга оширади.

2. Кузатув кенгашининг ваколат доираси
2.1. Жамият Кузатув кенгаши аъзоларининг сони _____ (қавсда сўз билан ёзилади) кишидан иборат.
2.2. Жамият Кузатув кенгашининг ваколат доирасига қуйидагилар киради:
2.2.1. Жамият иштирокчиларининг умумий йиғилишига тайёргарлик кўриш, уни чақириш ва ўтказиш билан боғлиқ масалаларни ҳал қилиш;
2.2.2. Жамиятнинг ижроия органларини тузиш ва уларнинг ваколатларини муддатидан илгари тугатиш (ушбу банд агар жамият уставига кўра жамият кузатув кенгашига бундай ваколат берилган бўлса ёзилади);

2.2.3. ички аудит хизматини ташкил этиш ва унинг ходимларини тайинлаш (ушбу банд агар жамият уставида ички аудит хизматини ташкил этиш назарда тутилган бўлса ёзилади);

2.2.4. қонунчиликда назарда тутилган ҳолларда йирик битимлар тузиш тўғрисидаги масалаларни ҳал қилиш ва бу тўғрисида қарорлар қабул қилиш;
2.2.5. тузилишидан манфаатдорлик бўлган битимларни тузиш тўғрисидаги қарорни қабул қилиш;

2.2.6. бир йиллик ёки бошқа давр учун фаолият якунларига кўра Жамиятнинг молиявий-хўжалик фаолиятини текшириш тўғрисида қарор қабул қилиш; 
2.2.7. Жамият иштирокчилари умумий йиғилишининг Жамиятни ихтиёрий равишда тугатиш ҳамда тугатувчини тайинлаш тўғрисидаги қарори қабул қилиниши учун таклифлар бериш;

2.2.8. Жамият ижроия органининг фаолиятига дахлдор ҳар қандай ҳужжатлардан эркин фойдаланиш ва Жамият Кузатув кенгаши зиммасига юклатилган вазифаларни бажариш учун бу ҳужжатларни ижроия органидан олиш. Жамият Кузатув кенгаши ва унинг аъзолари олинган ҳужжатлардан фақат хизмат мақсадларида фойдаланиши мумкин;

2.2.9. қонунчилик ва Жамият уставида назарда тутилган бошқа масалаларни ҳал этиш. 

2.3. Жамият Кузатув кенгашининг ваколат доирасига киритилган масалалар ҳал қилиш учун Жамиятнинг ижроия органига ўтказилиши мумкин эмас.

3. Кузатув кенгаши аъзоларини сайлаш ва ваколатини муддатидан илгари тугатиш
3.1. Жамият Кузатув кенгашининг аъзоларини сайлаш ва уларнинг ваколатларини муддатидан илгари тугатиш қонунчиликда ва Жамият уставида назарда тутилган тартибда Жамият иштирокчилари умумий йиғилишининг қарорига асосан амалга оширилади.
3.2. Жамият Кузатув кенгашининг аъзолари Жамият иштирокчиларининг умумий йиғилиши томонидан ______ йил муддатга сайланади (муддат 3 йилдан ошмаган ҳолда жамият ихтиёрига кўра белгиланади).
3.3. Жамиятнинг Кузатув кенгаши таркибига сайланган шахслар чекланмаган тарзда қайта сайланиши мумкин.

3.4. Жамиятнинг яккабошчилик асосидаги ижроия органининг ҳамда коллегиал ижроия органининг, унинг шўъба ва тобе хўжалик жамиятлари бошқарув органларининг аъзолари, Жамият томонидан ташкил этилган унитар корхонанинг раҳбари ҳамда айни шу шўъба, тобе хўжалик жамиятларида ва унитар корхонада меҳнат шартномаси (контракт) бўйича ишлаётган шахслар Жамият Кузатув кенгашининг аъзоси бўлиши мумкин эмас.

3.5. Жамиятнинг Кузатув кенгаши аъзолари сайлови кумулятив овоз бериш орқали амалга оширилади (ушбу банд агар жамият уставида кузатув кенгаши аъзосини сайлаш бўйича овоз беришнинг ўзгача қоидаси назарда тутилмаган бўлса ёзилади).

3.6. Кумулятив овоз беришда ҳар бир Жамият иштирокчисига тегишли овозлар сони Жамиятнинг Кузатув кенгашига сайланиши лозим бўлган шахслар сонига кўпайтирилади ва иштирокчи шу тариқа олинган овозларни битта номзодга тўлиқ беришга ёки икки ва ундан ортиқ номзодлар ўртасида тақсимлашга ҳақли (ушбу банд агар жамият уставида кузатув кенгаши аъзосини сайлаш бўйича овоз беришнинг ўзгача қоидаси назарда тутилмаган бўлса ёзилади).

3.7. Энг кўп овоз тўплаган номзодлар Жамият Кузатув кенгашининг таркибига сайланган деб ҳисобланади (ушбу банд агар жамият уставида кузатув кенгаши аъзосини сайлаш бўйича овоз беришнинг ўзгача қоидаси назарда тутилмаган бўлса ёзилади).
4. Кузатув кенгаши аъзолиги учун номзодларга қўйиладиган талаблар
4.1. Кузатув кенгашининг аъзоси сифатида бенуқсон ишчанлик ва шахсий обрў-эътиборига эга бўлган ҳамда Кузатув кенгаши ваколатига тегишли қарорларни қабул қилиш учун зарур бўлган ва Кузатув кенгаши функцияларини самарали бажариш учун талаб этиладиган билим, кўникма ва тажрибага эга бўлган шахслар тавсия этилади.
4.2. Қуйидаги малака талабларига эга бўлган шахс Жамият Кузатув кенгаши аъзолигига номзод сифатида тавсия этилиши мумкин: 
Жамият фаолияти соҳасида олий таълим ёки илмий даражанинг, ёинки бошқарув (менеджмент) соҳасида қўшимча таълимнинг мавжудлиги; 

Жамият фаолиятига тегишли бўлган тармоқда ишлаш тажрибасининг мавжудлиги;

раҳбар лавозимларида, шу жумладан Кузатув кенгашлари таркибларида ишлаш тажрибасининг мавжудлиги;
турли коллегиал органларда иштирок этиш, шу жумладан унинг Кузатув кенгаши қўмиталарида аъзолиги билан боғлиқ махсус кўникмаларга эга бўлиши (кучли коммуникативлик кўникмалари, фаолиятни шаффофлик, холислик, конструктивлик ва профессионализм тамойиллари асосида амалга ошириш учун зарур сифатлар);

Ўзбекистон Республикаси Иқтисодий тараққиёт ва камбағалликни қисқартириш вазирлиги қошидаги Бизнес ва тадбиркорлик олий мактаби томонидан берилган корпоратив бошқарувчи малака аттестатининг мавжудлиги (ушбу бандлар жамият ихтиёрига кўра ҳамда жамият фаолиятининг ўзига хослигини ҳисобга олган ҳолда ўзгартирилиши мумкин).

5. Кузатув кенгашининг раиси 
5.1. Жамият Кузатув кенгашининг раиси Кузатув кенгаши аъзоларининг умумий сонига нисбатан кўпчилик овоз билан, ушбу кенгаш таркибидан Кузатув кенгаши аъзолари томонидан сайланади.

5.2. Жамиятнинг Кузатув кенгаши ўз раисини Кузатув кенгаши аъзоларининг умумий сонига нисбатан кўпчилик овоз билан қайта сайлашга ҳақли.

5.3. Жамият Кузатув кенгашининг раиси:

Кузатув кенгашининг ишини ташкил этади;

Кузатув кенгаши мажлисларини чақиради ва уларда раислик қилади;

Кузатув кенгаши мажлисларида баённома юритилишини ташкил этади;

Жамият иштирокчиларининг умумий йиғилишида раислик қилади (ушбу банд агар жамият уставида ўзгача қоида назарда тутилмаган бўлса ёзилади).
5.4. Жамият Кузатув кенгаши раиси бўлмаган тақдирда унинг вазифасини Кузатув кенгашининг аъзоларидан бири амалга оширади.
6. Кузатув кенгашининг мажлисларини ташкил этиш ва ўтказиш тартиби
6.1. Жамият Кузатув кенгашининг мажлиси Кузатув кенгашининг раиси томонидан унинг ўз ташаббусига кўра, Жамият Кузатув кенгаши аъзосининг, шунингдек Жамият уставида белгиланган бошқа шахсларнинг талабига кўра чақирилади.

6.2. Жамият Кузатув кенгаши мажлисларини ташкил этиш ва ўтказиш пухта ишланган режа асосида амалга оширилиши мумкин. Бундай режани Кузатув кенгашининг барча аъзолари, ижроия органи ҳамда, зарурат туғилганда, Жамиятнинг аудитори ва ички аудит хизматидан келиб тушган таклифлар асосида Кузатув кенгашининг раиси шакллантиради.

6.3. Жамият Кузатув кенгашининг раиси Кузатув кенгаши мажлисидаги барча иштирокчиларга уни лозим даражада ўтказишга тайёргарлик кўриш ва унда олиб чиқилган масалаларни муҳокама қилишда фаол иштирок этиш имкониятларини яратади. Жамият Кузатув кенгашининг аъзолари Кузатув кенгаши мажлисларини ўтказишга тайёргарлик кўриш ҳамда уларда иштирок этиш учун етарли даражада вақт ажратишлари лозим.
6.4. Жамият Кузатув кенгашининг мажлислари ҳар чоракда камида бир марта ўтказилади, бунда мажлисда мажбурий тартибда қуйидаги масалалар кўриб чиқилади:
Жамият ижроия органининг Жамиятнинг бизнес-режасини бажарилиши тўғрисидаги, Жамият томонидан амалга оширилган харидлар тўғрисидаги, Жамият асосий (уставдаги) фаолияти билан боғлиқ ва боғлиқ бўлмаган шўъба хўжалик жамиятлари ҳамда филиаллари (ваколатхоналари) фаолияти тўғрисидаги, Жамият томонидан тижорат мақсадлари ва нотижорат мақсадларининг бажарилиши тўғрисидаги ҳисоботлари;
ички аудит хизматининг ҳисоботи (ушбу банд агар жамиятда ички аудит хизмати ташкил этилган бўлса ёзилади).
6.5. Жамият Кузатув кенгашининг мажлисини ўтказиш учун кворум Жамият Кузатув кенгашига сайланган аъзоларнинг ________ фоизидан кам бўлмаслиги керак (кворум фоизи жамият ихтиёрига кўра белгиланади).

6.6. Жамият Кузатув кенгашининг мажлисида қарорлар мажлисда ҳозир бўлганларнинг кўпчилик овози билан қабул қилинади. Жамият Кузатув кенгашининг мажлисида масалалар ҳал этилаётганда Кузатув кенгашининг ҳар бир аъзоси битта овозга эга бўлади. 
6.7. Жамият Кузатув кенгаши аъзосининг овоз бериш ҳуқуқини ўзга шахсларга, шу жумладан Кузатув кенгашининг бошқа аъзоларига ўтказишига йўл қўйилмайди.

6.8. Жамият Кузатув кенгаши аъзоларининг овозлари тенг бўлган тақдирда Кузатув кенгаши томонидан қарор қабул қилишда Жамият Кузатув кенгаши раисининг овози ҳал қилувчи ҳисобланади (ушбу банд агар у жамият уставида назарда тутилган бўлса ёзилади).
6.9. Жамият Кузатув кенгашининг мажлисида баённома юритилади. Кузатув кенгаши мажлисининг баённомаси мажлис ўтказилганидан сўнг ________ кундан (жамият ихтиёрига кўра аниқ кун ёзилади) кечиктирмай тузилади. Мажлис баённомасида қуйидагилар кўрсатилади:

мажлис ўтказилган сана, вақт ва жой;

мажлисда ҳозир бўлган шахслар;

мажлиснинг кун тартиби;

овоз беришга қўйилган масалалар, улар юзасидан ўтказилган овоз бериш якунлари;

қабул қилинган қарорлар.

6.10. Жамият Кузатув кенгаши мажлисининг баённомаси Кузатув кенгашининг раиси ҳамда мажлис котиби томонидан имзоланади.  Жамият Кузатув кенгашининг раиси мажлис баённомаси тўғри расмийлаштирилиши учун жавобгар бўлади.

6.11. Жамият Кузатув кенгаши мажлисларининг баённомалари Жамият уставида белгиланган муддат мобайнида сақлаши шарт. 
6.12. Жамият Кузатув кенгашининг қарорлари сиртдан овоз бериш йўли билан (сўров йўли билан) Жамият Кузатув кенгашининг барча аъзолари томонидан бир овоздан қабул қилиниши мумкин. Бунда Кузатув кенгашининг мажлисида ҳозир бўлмаган Кузатув кенгаши аъзосининг мажлис кун тартибидаги масалалар бўйича ёзма тарзда берган фикри инобатга олинади ҳамда замонавий ахборот-коммуникация технологияларидан (телефон, электрон алоқа, ижтимоий тармоқларнинг мессенжерлари ва ҳ.к.) фойдаланган ҳолда Кузатув кенгаши аъзосининг ёзма фикри тезкор тарзда йўлланиши ва олиниши мумкин (ушбу банд агар жамият уставида кузатув кенгашининг қарорлари сиртдан овоз бериш йўли билан қабул қилиниши назарда тутилган бўлса ёзилади).

6.13. Жамият Кузатув кенгаши мажлисини ўтказиш жойидан ташқарида бўлган Кузатув кенгашининг аъзолари, уларга Жамият Кузатув кенгаши мажлисида масалаларни муҳокама қилишда иштирок этишга имконият бериш учун, видеоконференц-алоқа тизимидан фойдаланган ҳолда масофадан туриб мажлисда иштирок этишлари, шу жумладан масалаларни муҳокама қилишлари ва улар бўйича овоз беришлари мумкин.
6.14. Жамият Кузатув кенгаши мажлисининг баённомаси имзоланган куни Жамиятнинг ижроия органига ижро этиш учун топширилади. Кузатув кенгаши Жамият иштирокчиларининг умумий йиғилишини чақириш тўғрисида қарор қабул қилган тақдирда мазкур қарор ҳақидаги ахборот Жамиятнинг ижроия органига Кузатув кенгашининг мажлиси ўтказиладиган куни топширилади.
7. Кузатув кенгаши аъзоларининг ҳуқуқ ва мажбуриятлари
7.1. Кузатув кенгаши аъзоси қуйидаги ҳуқуқларга эга:

Кузатув кенгаши мажлисида шахсан иштирок этиш, мажлисда муҳокама қилинаётган масала юзасидан регламент билан ажратилган вақт доирасида сўзга чиқиш;

Кузатув кенгаши қарорига кўра муайян даврда Жамиятнинг фаолияти натижалари, уни ривожлантириш режалари тўғрисида тўлиқ ва ишончли ахборот олиш;

Жамиятга, шунингдек, унинг шўъба ва тобе юридик шахсларига оид ҳар қандай ахборот (ҳужжат ва материаллар)ни Жамият ижроия органидан талаб қилиш ва олиш; 

кун тартибидаги масалалар, қабул қилинаётган қарорлар бўйича ўзининг алоҳида фикрини Кузатув кенгаш мажлиси баённомасига киритишни талаб қилиш;
Жамият иштирокчиларининг навбатдан ташқари умумий йиғилиши чақирилишини талаб қилиш;
Жамият иштирокчиларининг умумий йиғилишида маслаҳат овози ҳуқуқи билан иштирок этиш;

Кузатув кенгаши мажлиси кун тартибига киритиш учун масалалар таклиф қилиш;

қонунчиликда ва Жамиятнинг ички ҳужжатларида белгиланган тартибда Кузатув кенгашда ишлагани учун ҳақ ва (ёки) ўз мажбуриятларини бажаришлари билан боғлиқ харажатларининг компенсациясини олиш (ушбу бандлар жамият ихтиёрига кўра ўзгартирилиши мумкин).
7.2. Агар Жамиятнинг ижроия органи Жамият иштирокчиларининг навбатдан ташқари умумий йиғилишини ўтказиш тўғрисидаги талабни Кузатув кенгаши кўриб чиқиши учун киритса, Кузатув кенгаши уч кун ичида мазкур талабни кўриб чиқиши ва Жамият иштирокчиларининг навбатдан ташқари умумий йиғилишини ўтказиш тўғрисида ёки қонунчиликда кўрсатилган асослар бўйича уни ўтказишни рад этиш тўғрисида қарор қабул қилиши шарт.

7.3. Кузатув кенгаши аъзолари ўз ҳуқуқларини амалга оширишда ва ўз мажбуриятларини бажаришда Жамиятнинг манфаатларини кўзлаб виждонан ва оқилона иш тутиши, уларга маълум бўлган махфий маълумотларни ва хизмат хамда тижорат сирини ташкил этувчи Жамият хужжатларини ошкора қилмасликлари лозим.
7.4. Кузатув кенгаши аъзолари ўз мавқеини ва Жамият фаолияти ҳақида олинган маълумотларни шахсий манфаатларида фойдаланишига, шунингдек ушбу маълумотларни бошқа шахслар томонидан шахсий манфаатларида фойдаланишига йўл қўймасликлари лозим.

7.5. Кузатув кенгаши аъзолари Кузатув кенгаши мажлисида шахсан қатнашишлари шарт. Агар мажлисда қатнашиш имконияти мавжуд бўлмаса Кузатув кенгаши аъзоси сабабларини кўрсатган холда Кузатув кенгашини бу ҳақда хабардор қилади. Бир вақтнинг ўзида Кузатув кенгаши аъзоси мазкур Низомга мувофиқ кун тартибидаги масалалар юзасидан ёзма фикрини юборишга ҳақли.

7.6. Кузатув кенгаши аъзолари Кузатув кенгаши томонидан у ёки бу қарорларни қабул қилишга таъсир кўрсатганлик учун бевосита ёки билвосита ҳақ олиш ҳуқуқига эга эмас.

7.7. Кузатув кенгаши аъзолари Жамият имкониятлари (мулкий ва номулкий ҳуқуқлар, хўжалик фаолияти соҳасидаги имкониятлар, Жамиятнинг фаолияти ва режалари тўғрисидаги ахборот)дан шахсий бойлик орттириш мақсадида фойдаланиш ҳуқуқига эга эмас.

7.8. Кузатув кенгаши аъзолари ўзларининг лавозим мажбуриятларини ҳалол, шунингдек Жамият манфаатлари йўлида улар энг яхши деб ҳисоблайдиган усул билан амалга оширишга мажбурдирлар.

7.9. Кузатув кенгаши аъзолари қуйидаги фидуциар мажбуриятларни бажаришлари лозим:
жонкуярликни намоён қилиш мажбурияти — Кузатув кенгаши аъзосидан виждонан ва жонкуярлик асосида ҳаракат қилиш;

содиқликни намоён қилиш ва манфаатлар тўқнашувига йўл қўймаслик мажбурияти — Кузатув кенгаши аъзоларидан, биринчи навбатда, корхона манфаатларидан келиб чиқиб ҳаракат қилиш;

лозим даражада кўздан кечиришликни намоён қилиш мажбурияти — Кузатув кенгаши аъзоларидан корхонага нисбатан қарор қабул қилишда эҳтиёткорлик билан ёндашиш;

мустақил мулоҳазадан фойдаланиш мажбурияти — Кузатув кенгаши аъзосидан қарорларни мустақил, шахсий ва бошқа манфаатларни инобатга олмаган ҳолда қабул қилиш.

8. Кузатув кенгаши аъзоларининг жавобгарлиги

8.1. Жамиятнинг Кузатув кенгаши аъзолари ўз ҳуқуқларини амалга оширишда ва мажбуриятларини бажаришда Жамият манфаатларини кўзлаб ҳалол ва оқилона ҳаракат қилишлари керак.

8.2. Жамият Кузатув кенгаши аъзолари Жамиятга ўзларининг айбли ҳаракатлари (ҳаракатсизлиги) туфайли етказилган зарар учун, агар қонунларда бошқа асослар ва жавобгарлик миқдорлари кўрсатилган бўлмаса, Жамият олдида жавобгар бўладилар. Бунда Жамиятга зарар етказилишига олиб келган қарорга қарши овоз берган ёки овоз беришда иштирок этмаган Жамият Кузатув кенгашининг аъзолари жавобгар бўлмайдилар.

8.3. Жамият Кузатув кенгаши аъзоларининг жавобгарлиги асослари ва миқдорини аниқлашда иш муомаласи одатлари ва иш учун аҳамиятли бошқа ҳолатлар эътиборга олинмоғи лозим.

8.4. Агар бир нечта шахс жавобгар бўлса, уларнинг Жамият олдидаги жавобгарлиги солидар бўлади.

8.5. Жамият ёки унинг иштирокчиси Жамият Кузатув кенгашининг аъзоси томонидан Жамиятга етказилган зарар ўрнини қоплаш тўғрисидаги даъво билан судга мурожаат этишга ҳақлидир.

8.6. Кузатув кенгашининг айби билан йирик битим тузилиши натижасида етказилган зарар учун Жамиятнинг Кузатув кенгаши Жамият иштирокчиларининг умумий йиғилиши олдида жавобгар бўлади.

9. Кузатув кенгаши аъзоларини мукофотлаш

9.1. Жамият иштирокчилари умумий йиғилишининг қарорига биноан Жамият Кузатув кенгашининг аъзоларига ҳақ тўланиши ва (ёки) уларнинг ўз мажбуриятларини бажаришлари билан боғлиқ харажатлари қопланиши мумкин. Ҳақлар ва товонларнинг миқдорлари Жамият иштирокчилари умумий йиғилишининг қарори билан белгиланади.

9.2. Жамият Кузатув кенгаши аъзоларига ҳақ тўлаш ва (ёки) ўз функцияларини амалга ошириш билан боғлиқ харажатларни қоплаш бир чоракда меҳнатга ҳақ тўлаш миқдорининг ________ (аниқ рақам ёзилади, лекин 17,6 дан юқори бўлиши мумкин эмас) бараваридан кўп бўлмаган миқдорда амалга оширилади.
9.3. Жамият Кузатув кенгаши аъзоларига ҳақ тўлаш ва (ёки) ўз функцияларини амалга ошириш билан боғлиқ харажатларни қоплаш миқдорлари улар Жамият фаолиятининг тегишли соҳасини ривожлантиришга қўшган шахсий ҳиссасини инобатга олган ҳолда белгиланади.
9.4. Жамият Кузатув кенгаши аъзоларига тўланадиган ҳақ тўғрисидаги ахборот қонунчиликда белгиланган тартибда ошкор этилиши лозим. 
(ушбу боб жамиятнинг бошқарув ва ички назорат органларини мукофотлаш тўғрисидаги ички ҳужжатлари талаблари билан мувофиқлаштирилиши лозим).
10. Якунловчи қоидалар

10.1. Мазкур Низом Жамият иштирокчиларининг умумий йиғилиши томонидан тасдиқланган санадан эътиборан кучга киради.
10.2. Ушбу Низом, шунингдек, унга киритиладиган ўзгартириш ва қўшимчалар Жамият иштирокчиларининг умумий йиғилиши томонидан тасдиқланади. Низомга ўзгартириш ва қўшимчалар киритиш тўғрисидаги таклифлар Жамият иштирокчилари ва Жамият Кузатув кенгаши аъзолари томонидан киритилиши мумкин.

10.3. Ўзбекистон Республикаси қонунчилигининг ўзгариши натижасида, ушбу Низомнинг айрим бандлари унга зид бўлиб ёки ҳақиқий бўлмай қолса, Низомга ўзгартириш киритилгунга қадар Жамият Кузатув кенгаши аъзолари Ўзбекистон Республикаси амалдаги қонунчилик ҳужжатларига мувофиқ иш юритадилар.
10.4. Ушбу Низом тасдиқланган санадан бошлаб, иштирокчиларнинг умумий йиғилиши томонидан ____ йил __________ даги ___-сонли қарори билан тасдиқланган «____________» масъулияти чекланган жамиятнинг Кузатув кенгаши тўғрисидаги Низоми ўз кучини йўқотади (ушбу банд агар жамиятнинг кузатув кенгаши тўғрисидаги низом илгари тасдиқланган бўлса ёзилади).

